
Canllawiau Sesiynau

cwestiwn

1  Creu 
Mae’r sesiwn gyntaf yn archwilio beth mae’n ei olygu i gael eich gwneud ‘ar ddelw 
Duw’.  Efallai y bydd hyn yn gysyniad hollol newydd i nifer o bobl, a bydd yn cymryd 
amser i’w gymryd i mewn.  Rhowch amser i’r rhan fwyaf o’ch grŵp (yn ddelfrydol 
pawb) i’w ystyried a chael cyfle i rannu rhywbeth.

Peidiwch ag ofni ateb y cwestiwn hwn eich hun yn gyntaf gan y bydd yn rhoi cliwiau i’r 
lleill ar y math o bethau rydych yn chwilio amdanynt – ceisiwch ddiweddu mewn modd 
a fydd yn gwadd eraill i gymryd rhan (ee. ‘ond nid cantorion yn unig sy’n profi hyn, 
rwy’n siŵr eich bod chi hefyd...’).

Mae Creu yn dechrau gyda’n gallu creadigol fel bodau dynol, ac yna’n edrych yn ôl i 
holi o ble daw hwn.  Gall fod yn gwestiwn sydd eisoes ar feddyliau’r gwesteion ar y 
cwrs neu beidio, ond nod y sesiwn hwn yw codi’r cwestiwn a chyfeirio pobl at ein gwir 
wraidd yn Nuw.

Wrth i’r drafodaeth symud yn ei blaen o brofiadau i fynegi barn, mae’n werth ei 
pherthnasu ble mae’n bosibl.  Er enghraifft, wrth aralleirio cwestiwn 4, dywedwch 
bethau fel: “Hoffter Dafydd o bensaernïaeth, a chariad Sian at gelf – fyddwn ni ddim 
yn gweld yr un awydd yn unrhyw ran o fyd yr anifeiliaid, na fyddwn?”  Fel hyn, daw’r 
sgwrs yn fwy o daith sy’n teimlo’n bersonol yn hytrach nag yn academaidd.

Gweddïwch cyn, yn ystod ac ar ôl y sesiwn y bydd Duw yn datguddio’i hun yn ystod y 
sgwrs!

Creu:  Cwestiynau Trafod
1 Beth sy’n eich ysbrydoli chi? Pryd fyddwch yn cael yr awydd i greu?

2 Pam gawn ni ein gyrru i greu?

3 Pam gawn ni ein cyffwrdd gan harddwch?

4 Beth yw’r prif wahaniaeth rhwng bodau dynol a gweddill y rhywogaethau ar y 
blaned hon?

5 Os ydym wedi ein ‘gwneud ar ddelw Duw’ beth mae hynny’n dweud am Dduw?  
Beth mae’n dweud amdanom ni?

6 Ym mha ffordd rydym yn ‘gampwaith wedi ei ddifetha’?  Sut dybiwch chi mae 
Duw’n teimlo am hyn? 

7 Petaem yn deall hyn yn llwyr ac yn gweld ein hunain, ac eraill, fel campwaith 
Duw, sut fuasech yn byw eich bywyd yn wahanol?

2  Cynhenid
Mae Cynhenid yn cydio mewn thema sydd yn Creu, ond yn estyn y pwnc y tu hwnt 
i ni’n hunain i’r darlun ehangach ynghylch lle dynolryw o fewn y bydysawd. Nod y 
sesiwn hwn yw awgrymu os mai Duw yw ein crëwr ef yw ein meistr hefyd. Mae’n 
archwilio ein diddordeb mewn natur ac yn ceisio cyfeirio pobl tuag at ddarganfod y 
cynllunydd yn Nuw.

Fel yn sesiwn 1, mae’r cwestiwn cyntaf yn un y dylai pob un allu ei ateb – cofiwch 
roi amser a chaniatâd ar gyfer hyn! Cofiwch barhau i gysylltu’r profiadau hyn gyda’r 
cwestiynau sy’n dilyn.

Mae hwn yn destun mawr ac yn un y bydd pobl eisoes wedi ffurfio barn yn ei gylch, 
ond peidiwch ag ofni archwilio’r rhain mewn ffordd hyderus a datgan beth rydych yn ei 
gredu a pham. Cofiwch orffen trwy wahodd trafodaeth bellach yn hytrach na’i thorri yn 
ei blas. 

Os bydd angen, gallwch herio pwrpas a hefyd y cyfyngu sydd ar wyddoniaeth – mae’n 
gofyn y cwestiynau beth a sut, ond nid yw wedi ei arfogi i ofyn cwestiynau ble nad 
oes prawf.  Ni all gwyddoniaeth ddad-brofi bodolaeth Duw; byddai hyd yn oed y 
gwyddonwyr mwyaf calongaled yn ei chael hi’n anodd gwadu’n bendant posibilrwydd 
bodolaeth Duw.  Os bydd y sgwrs yn cyrraedd man ble ceir anghytuno mawr, dewch 
â’r drafodaeth yn ôl i’r posibilrwydd bod yna Dduw a’r cwestiynau ‘beth os?’ a ‘gall hyn 
fod?’.

Gweddïwch cyn, yn ystod ac ar ôl y sesiwn y bydd Duw pob rhyfeddod yn rhoi i bobl y 
ddawn o ryfeddu ac yn agor eu llygaid i weld ei rym creadigol a’i grefftwaith cariadus.

Cynhenid: Cwestiynau Trafod
1 Pryd oedd y tro diwethaf i chi ddianc i’r awyr agored?  Sut mae’r mannau hyn yn 

eich adfer a’ch adfywio?

2 Sut fuasech yn disgrifio rhinwedd unigryw byd natur?

3 Pam fyddwn ni’n chwilio am rywbeth ‘sy’n fwy na ni’n hunain; rhywbeth hynafol, 
parhaol, cadarn...’?

4 Pe byddai’n bosibl fod bywyd wedi dod i fod yn ei gymhlethdod a’i harddwch trwy 
hap a damwain, goroesiad a detholiad, ble buasem ni’n canfod ystyr a phwrpas? 

5 A fedrwn ni fyw heb ystyr a phwrpas? Pam fod bodau dynol yn chwilio amdanynt?

6 Os mai Duw yw ein crëwr, ydych chi’n meddwl ei fod o bwys i Dduw sut fyddwch 
yn byw eich bywyd?

7 Os yw Duw ‘mewn cysylltiad agos, ac â gofal angerddol am ein byd, ac amdanom 
ni’ sut mae hynny’n newid fy marn ar fywyd?

3  Tlws
Mae Tlws yn delio â’r cwestiwn o ble byddwn yn canfod ein pwrpas, pam fyddwn yn ei 
geisio ac i ble gall hyn arwain yn y pendraw.  Mae llawer o bobl, yn enwedig oedolion 
ifanc, yn canfod eu hunain yn gofyn cwestiynau mawr bywyd megis pwy ydyn nhw a 
pham eu bod nhw yma.  Bydd eraill yn dychwelyd at y cwestiwn ar ôl blynyddoedd o 
weithio yn yr un swydd, o fod yn yr un lle, o fyw’r un bywyd am amser hir.

Yn y pendraw, y pwynt yw bod Duw yn rhoi mwy o werth arnom nag ar ein 
llwyddiannau ac yn ein caru er gwaethaf ein methiannau!  Nod y sesiwn hwn yw 
tanlinellu’r ffaith na fedrwn ni ennill cymeradwyaeth Duw â gweithredoedd da mewn 
unrhyw fodd – mae angen cyfiawnder na fedrwn ni mo’i gyflawni ein hunain, ac mae’r 
cyfiawnder hwnnw ar gael i ni yng ngwaith Crist ar y groes.

Rhowch gyfle i bobl i fynd i’r afael â sut bu eu gorchwylion yn ymgais i ddweud: 
“Rydw i yma!”  Fel yn y sesiynau eraill, os yw pobl yn gweld eu hunain yng nghanol 
problemau pechod, yna bydd yr atebion a roddwn yn ymddangos yn fwy perthnasol, 
yn bwysicach ac yn daer.

Byddwch yn barod i rannu eich profiad chi o fod heb yr angen bellach o geisio 
cymeradwyaeth o hyd, oherwydd y gwerth hanfodol a wêl Duw ynoch chi.

Gweddïwch cyn, yn ystod ac ar ôl y sesiwn y bydd pobl yn sylweddoli nad ydym 
yma er mwyn ein hunain, a bod i’w bywydau arwyddocâd a dyfodol tragwyddol, ac y 
byddant yn sylweddoli bod yr hyn a gynigia Iesu ar gael iddyn nhw!

Tlws: Cwestiynau Trafod
1 Pryd fyddwch chi’n teimlo bod pwrpas yn eich bywyd? 

2 Pam fyddwn ni’n cael ein gyrru i ddarganfod pwrpas, gwerth neu ystyr? O ble 
daw’r awydd hwnnw?

3 Ym mha fath o ffyrdd y mae pobl yn ceisio cael cymeradwyaeth? Pam fyddwn ni’n 
gwneud hyn?

4 Sut all y gred bod Duw yn eich adnabod a’ch caru’n bersonol newid hyn?

5 ‘Pa mor dda yw digon da?’  Pa fath o fywyd fyddai’n wirioneddol ennill 
cymeradwyaeth Dduw?

6 Sut mae dealltwriaeth o’r groes yn newid y farn hon? Ai newyddion da ydyw?

7 Os yw’r cynnig o gael cyfnewid ein hanes blaenorol am hanes perffaith Iesu yn 
wir, beth fyddai hynny’n ei olygu i chi?

4  Poen 
Mae Poen yn cyflwyno dioddefaint fel testun trafod, ac felly’n faes sensitif a fydd 
angen ei drin yn ofalus. Nid yw’n ymarferiad gwrthrychol, yn enwedig i unrhyw 
westeion sydd â phrofiad byw ohono. Bydd angen nid yn unig i chi ddeall y deunydd 
ond, ble mae’n bosibl, bod ag ymwybyddiaeth o sefyllfaoedd y bobl (naill ai’n y 
gorffennol neu’r presennol). 

Bydd ceisio deall eu poen yn eich darparu â ffyrdd o ateb cwestiynau penodol.  
Dywedodd rhywun: ‘does dim ots gan bobl beth a wyddoch chi, nes y byddant yn 
gwybod bod ots gennych chi...’, ac mae hynny’n arbennig o wir yn y maes hwn. 
Peidiwch â bychanu stori unrhyw un, na rhagdybio gwybod sut maen nhw’n teimlo; 
gadewch i dosturi Crist lewyrchu trwy eich llygaid, eich llais, a’ch ymdriniaeth cyn i chi 
rannu ei obaith hefyd.
Cyn chwarae darn y Fendith ar y DVD gallwch gyflwyno amser o weddi ble gofynnir 
am destunau gweddi neu, os yw’n iawn gyda’r gwesteion, gweddïwch dros unrhyw 
beth sydd wedi ei rannu.

Weithiau gall y pwnc dioddefaint fod yn ail-law, neu gall fod yn sgrin amddiffynol 
i faterion eraill. Gall weithio trwy’r testun gyda phobl fod yn gymhleth, ac efallai 
bydd hi’n syniad cael rhywun o’r eglwys i gynnig cyfarfod â phobl i siarad a gweddïo 
ymhellach. 

Poen: Cwestiynau Trafod
1 Ydych chi wedi clywed rhywun yn gofyn: “Pam fod rhaid i hyn ddigwydd?” neu 

“Ble mae Duw yn hyn i gyd?”  Rhannwch eich profiadau.

2 O ble daw’r awydd cryf hwnnw am degwch a chyfiawnder?

3 Pam fod rhai pobl yn troi’n reddfol at Dduw ar adegau anodd, mewn argyfwng 
neu mewn trasiedi?

4 Pam dybiwch chi ein bod yn dyheu am i rywun ddeall ein poen? Ydy hyn yn 
helpu?

5 Sut mae’r ddealltwriaeth hon o’r groes yn cynnig gobaith pan fyddwch mewn 
poen meddwl? Sut allasai hyn newid barn pobl am Dduw?

6 Pam fod y syniad o fywyd tragwyddol yn apelio at gymaint o bobl?

7 Os yw’r nefoedd yn baradwys dragwyddol, beth ar y ddaear fyddai’n rhaid i bobl 
gyffredin wneud er mwyn cael mynediad iddi?

5 Cyd-ddigwyddiad 
Waeth beth fo’n cenedligrwydd, oed neu ffydd mae yna reddf ddynol gref i weddïo – yn 
enwedig mewn amseroedd cythryblus neu ansicr. Yn dilyn yr ymosodiad terfysgol ar Efrog 
Newydd, er enghraifft, bu pobl yn llifo mewn i’r eglwysi i geisio cymorth yn eu galar, ac 
yn galw allan ar y Duw yr oeddent yn dyheu am allu credu ynddo er mwyn cael gobaith, 
dewder a heddwch yr adeg honno. Mae unigolion na fyddent yn disgrifio eu hunain fel 
Cristnogion, yn cyfaddef gweddïo o dro i dro; a rhai hyd yn oed i dderbyn atebion i’r 
gweddïau hynny – tangnefedd, cysur, cyfeiriad a mwy. Yr hyn sy’n rhyfedd yw bod pobl 
sydd heb ffydd yn gweddïo heb ddealltwriaeth real o bwy maen nhw’n gweddïo iddo, na 
beth allasai ddigwydd mewn ymateb i’w ceisiadau.

Yn Cyd-ddigwyddiad edrychwn yn fyr ar yr etifeddiaeth gyfoethog o weddi o fewn ein 
cenedl – ac yn edrych ar beth sy’n digwydd pan fyddwn yn gweddïo.  Nod y sesiwn hwn 
yw ceisio cyflwyno’r posibilrwydd o berthynas real a phersonol gyda Duw mewn gweddi.

Efallai bydd raid i chi fod yn sensitif tuag at y rhai sydd â phrofiad o weddi heb ei hateb 
yn rhwystro eu taith ffydd, sydd yn methu deall pam na fyddai Duw eisiau ateb eu 
gweddi benodol yn y ffordd roeddent yn dymuno iddo wneud. Nid oes angen cymorth ar 
lew i’w amddiffyn ei hun; y cwbl sydd ei eisiau arno yw cael ei ollwng yn rhydd o’i gawell! 
Yn yr un modd, gochelwch rhag y temtasiwn i siarad ar ran Duw neu i geisio cynnig 
atebion sydyn ynghylch pam fod Duw naill ai’n ateb eu gweddïau ai peidio.  Yn hytrach, 
ceisiwch ganiatáu amser ar gyfer profiad o iachâd ym mhresenoldeb Duw; nid oes angen 
i ni amddiffyn ei ffyrdd, ond i gynrychioli ei gymeriad a’i gyflwyno i’r byd!

Mae’r sesiwn yn gorffen gyda’r cyfle i weddïo dros bobl – bydd maint y grŵp yn effeithio 
ar sut y gwneir hyn – os oes yna mwy nag un arweinydd/cymhorthydd, efallai byddai’n 
syniad rhannu’n grwpiau llai fel y gall pobl rannu’n agored. Mae hwn yn gyfle gwych i 
fodelu perthynas iach â Duw trwy weddi, ac i Dduw ddatguddio ei rym a’i gariad – felly 
gweddïwch gyda hyder, gyda chalon dosturiol ac awydd i weld Duw’n symud.

Cyd-ddigwyddiad: Cwestiynau Trafod
1 Ydych chi wedi teimlo fel gweddïo erioed? Beth oedd y sefyllfa? Sut oedd o’n teimlo?

2 Pam fod bodau dynol yn cael eu gyrru i ddarganfod yr ‘antur ryfedd o ganfod 
presenoldeb, heddwch a grym Duw’ mewn gweddi? 

3 Pa fath o Dduw fyddai â diddordeb yn eich dymuniadau a’ch breuddwydion?

4 Pam fod cymaint o bobl yn mynychu eglwysi o bob math bob dydd Sul? Pam, yng 
nghanol prysurdeb bywyd, fod pobl yn rhoi’r amser hwn i weddïo?

5 A all gweddi newid pethau go iawn? Ydy o’n newid Duw, newid y byd neu newid y  
person sy’n gweddïo?

6 Sut all ffordd Iesu o weddïo – treulio amser gyda Duw, fel plentyn gyda rhiant 
cariadus – newid ein barn ar beth sy’n digwydd pan mae pobl yn gweddïo?

7 Oes yna rywbeth yr hoffech weddïo amdano?

6  Meseia 
Meseia yw sesiwn olaf y cwrs ac mae’n canolbwyntio ar bwy yw Iesu, a phwrpas ei fywyd, 
marwolaeth ac atgyfodiad.  Mae pobl sydd ddim fel arfer â diddordeb mewn crefydd, 
neu hyd yn oed Cristnogaeth, yn aml yn cael Iesu’n berson cyfareddol ac atynnol ac yn 
awyddus i wybod mwy amdano. Gyda hynny, ta waeth, daw sawl camddealltwriaeth a 
hyd yn oed gwyrdroadau i’w wir hunaniaeth, cymeriad a chenhadaeth – gallwn ni siarad 
amdano gydag awdurdod mawr, nid am ein bod yn gwybod amdano yn y Beibl ond am ein 
bod yn ei adnabod yn bersonol!

Ni ellir byth ddeall hunaniaeth, cymeriad a chenhadaeth Iesu heb esboniad clir o pam 
wnaeth ef farw ar y groes.  Cafwyd awgrym o hyn mewn nifer o sesiynau, ond caiff ei 
wneud yn eglur yn y sesiwn hwn.  Bydd gan bobl gwestiynau ynghylch sut mae’r efengyl 
yn gweithio, a bydd angen i chi gymryd eich amser i sicrhau fod hyn yn ddealladwy i bawb. 
Ond bydd pobl eisiau gwybod hefyd bod yr efengyl yn gweithio, felly daliwch ati i eglurebu’r 
neges gyda’ch stori chi.

Ar ôl chwe sesiwn gyda’ch gilydd, mae hwn yn gyfle gwych i rannu gyda phrofiad, angerdd 
ac argyhoeddiad sut y daethoch chi i wybod am Iesu, sut wnaethoch chi ei gyfarfod a sut 
mae ef wedi cyffwrdd a newid eich bywyd!  Os yw’r gwesteion wedi dilyn y cwrs cyfan, 
efallai mai hwn fydd y cyfle olaf i chi eu gweld a siarad â nhw, felly peidiwch â dal yn ôl!

Gweddïwch cyn, yn ystod ac ar ôl y sesiwn y bydd y gwesteion yn sylweddoli eu hangen 
am Waredwr, yn cydnabod Iesu fel yr unig ffordd, ac yn ymateb mewn edifeirwch, 
ymddiriedaeth a chariad.

Meseia: Cwestiynau Trafod
1 Beth wyddoch chi am Iesu? O ble gawsoch chi’r syniadau hyn?

2 Pam nad yw apêl y person hwn wedi diflannu byth?

3 Ysgrifennodd C S Lewis: ‘Peidiwn â dod gydag unrhyw nonsens nawddoglyd amdano 
fel athro dynol mawr. Ni adawodd Ef hynny’n opsiwn i ni. Nid felly oedd ei fwriad.’  
Beth dybiwch chi mae’n ei olygu yma?

4 Pwy ydych chi’n meddwl yw Iesu? A oedd e’n ‘hollol wirion, yn wirioneddol ddrwg, yn 
wirioneddol dda neu ai ef oedd Duw yn wir’?

5 Pam fod symbol y groes mor gyffredin yn ein diwylliant ni heddiw? Pam ei fod yn 
cyfleu gobaith i bobl, yn enwedig ar adegau cythryblus?

6 Sut gall y groes, dyfais ar gyfer cosbi, arteithio a dienyddio, gael ei weld fel arwydd o 
gariad, a chariad Duw at ei fyd?

7 Pam fyddai pobl yn credu bod angen Gwaredwr arnynt?  Rhag beth mae angen ein 
gwaredu?

8 Os mai Iesu yw ‘Duw mewn cnawd’, a roddodd ei fywyd yn fynegiant o gariad i 
gymryd cosb pechod y byd, onid yw hynny’n gofyn am ryw fath o ymateb gennym? 
Sut mae hyn yn effeithio arnoch? Beth sydd rhaid i ni wneud?


